Det har hendt så mangt
Kåre Nordås summerer opp tida etter siste verdskrigen på Kjøtteinen. (Skrive hausten 1979)

Alt i fredsåret 1945 vart tanken om eit bedriftsblad fødd ved A/S Stord, som verksemda den gongen heitte.

I ein artikkel i første nummeret gjev dåverande eigar, S. Bartz-Johannessen, sin varme tilslutnad til dette tiltaket, med von om utvikling og framgang. 

Og nett det siste har det vorte på Kjøtteinståno, og vidare utover Bjellandstranda og Eldøya - langt meir enn den mest framsynte den gongen kunne drøyma om. Alt i starten av bedriftsbladet var arbeidsstokken vorten så stor, at det var trong for ein form for skriftleg og einstydig informasjon mellom leiing og arbeidstakarar.

Informasjonar, meldingar og ein god del anna stoff i eit bedriftsblad er (og må vera) sakleg og velfrisert - for ikkje å seia til dels tørt stoff. Men som ein slags malurt mot dette, har dei fleste blad av same kategori noko lettare stoff, som vitsar, anekdotar o.l. - eller ei uhøgtideleg spalte med noko attåt, slik som i SYSTEMPOSTEN. 

Hendt siden sist, seinare Det hender så mangt, der dei små daglege hendingane m.a. vert kommentert til frygd for dei mange - ja, gjerne òg til litt ergring og irritasjon for somme. 

Ofte er det vanskeleg å finna rette uttrykksmåten i situasjonar ein sjølv meiner er kjempegøy. Folk er ulike, og det er lite gøy å frygda seg, om det fører til at ein sårar andre. Om ein det gjer, er det heile mislukka. Ei anna sak er om folk vert lett irriterte eller gjerne litt arge, det kan vera gøy.

Kven som eigentleg var den første skribenten i den lette sida i bedriftsbladet, veit underskrivne ikkje. Men då spalta tok form under Hendt siden sist, med Kjell Fossum (ikkje ukjent i Akergruppen)-, ordhag, med frisk penn, og evne til å analysera dei situasjonar livet krev, var det alltid morosam lesnad. Hans folkelivsbilete frå verftet var presise og tok folk på kornet - det var som ein såg go'fliren rundtom når SYSTEMPOSTEN var komen ut. 

Nr. 1 av SYSTEMPOSTEN kom, som alt nemnt, til jul 1945. M.a. var der bilete av b/nr. 1, som var ein 250 tonns kollekter, bygt for firmaet Kulkompagniet af 1871, i Bergen. Dette første glimt frå dagleglivet ved A/S Stord den gongen, var skrive av signaturen Spectator. Seinare finn me Hva vi så og hørte, ved signaturen Omega. 

I det første redaksjonsutvalet for SYSTEMPOSTEN var desse med: Wilhelm Gullberg, Karl Almås, Gudmund Sand og Gunnar Helgesen. Sistnemnte var redaktør. 

I 2. årgang nr. 1 (1946) finn me fylgjande gode råd frå ein platearbeidar som strevar med ei plate som er vrien å forma: «Når eg arbeider med ei vanskeleg plate, tenkjer eg på kvinnfolka. Det gjeld å varma dei godt på dei rette stadane, så dei vert så mjuke at eg kan forma dei som eg vil». Men - det trengs ei viss erfaring i begge fag, skulle ein tru. 

At stordafolket vil fare, synte seg klart i nr. 3 for 1950, der fann ein reisebrev frå Arnold Risan - «Frå Stord til Napoli».Ein parallell til Jakob Sande sin «Frå Sunnfjord til Rio».

Første gongen ein vareleveranse verkeleg smakar av fugl, var då Wilhelmsen sin «TARIFA» lossa stål frå Japan i 1952. Og om ikkje minnet slår feil, var namnet på det japanske stålverket Toyo Menka Kaisa. Dåverande innkjøpssjef, Fossum, var mektig stolt då denne jobben var vel på land. 

Alt tidleg fekk verksemda bedriftslækjar og verneteneste. I 1954 seier dr. Ritland at helsetilstanden er svært god - fråværet grunna sjukdom var 3 - 4 %. Jammen er det underleg, med dei arbeidstilhøve og sanitære tilhøve ein hadde den gongen, og då kvar mann stort sett gjekk eller sykla til arbeidet. I dag har ein gjerne tre gonger så stort fråvære. Forstå det den som kan. 

Men utan mat og drikke-----

Mange av oss hugsar Mina og Hanna, og alle dei andre på kjøkenet. Mina ja, ho var meir enn kjøkensjef, ho var eit omgrep. Med enkle midlar trylla ho og staben hennar fram dei herlegaste komlemiddagar og kjøtkaker. Eterekorden i dei dagar skal vera over 30 kjøtkaker til middag. Ryktet sa den gongen at han som hadde den rekorden, heitte Tor (Eik?).  Ja, der var orden og system på kjøkenet, der den stundom noko barske Mina styrte med fast hand. Men at det under overflata var eit hjarte av gull, det veit me. 

I 1955 kom no pensjonerte direktør Hans A. Isaksen og noverande overingeniør Per Lund til verftet. Biletet i SYSTEMPOSTEN den gongen synte to unge, pene menn. Men det er med dei som med mange av oss andre - no er dei berre pene.

Eit bilete frå optisk avslagningskontor frå 50-åra viser at alle låg skinnflat over jobben. Då som no. For sjefen der seier «Her er'ke noe gamlehjem».

Mykje hende i 50-åra. Bygging av kvalbåtar t.d., var ein interessant jobb. Spanande var det å stå på bakken den gongen «tidens gud», kvalskyttaren, prøveskaut harpunkanona mot ein tomkasse bortpå sjøen. Ja, det var tider det - etter sjåsetjing i vårsol, samlast alle i og omkring matsalen til kaffiservering, brus eller ei halv pils etter eige val, pluss runde tebrød, med sukker og kanel i svingane. 

1958 var eit merkeår i verftshistoria. Prinsesse Astrid døypte redningskryssaren «HAAKON VII», ved kongebesøket 27. juni, og 18. august vart stordokken opna. 

I Hendt siden sist i nr. 2 frå 1958 stod følgjande:

T.d. han som har fått kutt i hovudet og var hos bedriftssøster (var det Birgith den gongen?). Formannen ringte og spurde om det var djupt - «ser du vetet»? «Nei», var svaret - «men eg kan sjå kor det skulle ha vore».

System og orden må det vera. Som når Sigurd'en har ringt: «Du var borte i går - va da skoft elle...»

Som -ll (Kjell Fossum) sa det - tonefallet gav ikkje særleg rom for alternativ.................

«Men sorgen og gleden de vandre til hobe».           

Alle dei gilde (og vakre) kontordamer vi har hatt fram gjennom åra, har ikkje gått Reidar (Johannessen) forbi. Mykje springing og mange blomster har det vorte gjennom tidene - og stundom litt tårer. Ei stund ved Dødehavet, ei stund på Mount Everest. For som han sa, Fridtjof Nansen: «Selv de høyeste drømmer over skyene er av liten værd, hvis de ikke fører til handling».

Eit storhende - det einaste ein veit om - var det då lagersjef Sverre Folgerø for ein augneblink målbatt Nils Bjelland. Bjelland, som dreiv med betongarbeid, hadde ein skrapjernsbunt han skulle køyra ut, og skulle få passersetel. «Skrapjern, tvi, tvi», sa Folgerø. «er det bilen du skal ha ut»? Då vart det ein LITEN pause. Bildilla kom for fullt i 60-åra. Hildal-en, Eik-en, Sævar-en, Kyvik-en, Helvik-en og mange andre raste rundt. Den gongen var det brise å ha bil - no er det brise ikkje å ha bil. 

Tidleg i 60-åra var verksemda vorten stor, og organisasjonsplanane tilsvarande. Nokre brigde til og frå har det no vorte nedetter i tida, det er sant sann, men slik må det nok vera.....

Kven av oss hugsar vel ikkje Jakob Nøstvåg? Jakob-en. Kor mange gonger kosa me over hans lune humor og treffande karakteristikkar av personar - og hendingar. T.d. om hydrofoilbåten «Teisten» som «kom på albogane innover Vikaflæ». Meir presist kan det ikkje seiast. Eller den gongen det kom ei lita mus inn på kontoret, som etter å ha forlete denne verda vart sparka under døra inn på dametoalettet. 

-ll si skildring av verknaden i julenummeret 1962 er kosteleg:

«Først så man hvordan døren bulte seg ut, og så kom drønnet (ikkje Drønen - Nordås sin merknad) d.v.s. skriket, og det lød som 100 fioliners kvint....».

Jubileumsåret 1979 var i slutten av eit tiår som har vore rikt på både godt og vondt for verftet. Trenden i det som i seinare år har hendt, er hastverk. Alt må skje fort, både det som hastar - og det andre. I tillegg er det etter kvart vorte meir innvikla å få ei avgjerd. Ein må oftast ha møte først - og deretter nye møte. Demokratisering  

heiter det visst. I og for seg mykje positivt i det, men det er denne fåren med å handtera ein skarpslipt kniv - kunna skilja mellom det å barbera seg og å skjera av seg hovudet.

Om ein prøver å sjå det heile frå ein annan vinkel, kan ein spørja kvifor i all verda hastar det så innan oljebransjen. Olja har lege under Nordsjøen i millionar av år, men no må ho opp - brennkvikt. Heller ikkje oil business er utan eit visst komisk skjær. Godt er det at menneske ikkje styrer sol og måne - eller flo og fjøre. Der er det framleis (og vert) som Johs P. Bjelland sa det: «Det var planlagt ein gong for alle - og seinare har det stemt». Så rett, så rett. Ingen politisk fraksjon eller organisasjon rører ved det - same kva farge.

Auka økonomisk velstand er ikkje berre av det gode. Det gamle ordet om at mykje vil ha meir, ligg latent i oss alle. Tendensen hos dei fleste er at dei hine kan slå av på sine krav - berre ikkje eg. Kanskje 80-åra vil snu tankegangen, og klargjera at det òg finst verdiar som ikkje kan målast i kroner.

70-åra har hatt mykje dramatikk med seg for verftet, med omstillingskrav som har rista oss kraftig vakne frå den relativt trygge og rolege perioden me hadde fram til om lag 1974, - og som endå ein gong har minna oss om at verda ikkje berre er full av fiolar.

Men - ein må ha lov til å seia at dei oppgåver som har vorte løyste - og den måten det er gjort på, kvalifiserer oss til å konkurrera om oppdrag som er dei mest vanskelege i verda - i sitt slag. Ja ja, det var reklamen.

På terskelen til 80-åra stiller me, som andre, med både frykt og von - mest av det siste. Det er å vona at me heilt og fullt vil finna oss sjølv, og trekkja i lag. Kan me klara å effektivisera oss, og  kvar på vår plass gjera litt meir enn me strengt tala må - ja, då vert me som ein roterande snøplog. Om det stormar, om klimaet er kaldt og skavlane høge, så bryt me gjennom - i alle fall.

60 år er ikkje lenge - sett industrihistorisk, men likevel - me ser med glede og respekt på det arbeidet som er gjort, og gleder oss til å byrja på dei neste 60 år.... 

